
„სამედიცინო დაწესებულებათა რეაბილიტაციისა და აღჭურვის 2020 წლის სახელმწიფო პროგრამის დამტკიცების შესახებ“ 
საქართველოს მთავრობის დადგენილების პროექტზე:

ინფორმაცია სამართლებრივი აქტის პროექტის შესახებ
წარმოდგენილ პროექტში გათვალისწინებულია:
ა) პირველადი ჯანდაცვის ცენტრების აღჭურვა: ხარისხიან ბაზისურ სერვისებზე მოსახლეობის ხელმისაწვდომობის უზრუნველყოფის კუთხით უაღრესად მნიშვნელოვანია პირველადი ჯანდაცვის ცენტრების (მათ შორის საგანგებო სიტუაციების კოორდინაციისა და გადაუდებელი დახმარების ცენტრები) გაძლიერება. კოვიდ 19-ის ეპიდემიის პირობებში, კიდევ მეტად გამოიკვეთა მათი უმოკლეს ვადებში გაუმჯობესების აუცილებლობა. ვინაიდან, ამბულატორიების გამართული და სრულფასოვანი ფუნქციონირება წარმოადგენს მნიშვნელოვან კომპონენტს ქვეყნის ჯანდაცვის სისტემისათვის, შესაბამისად ამ მიზნით გათვალისწინებულია 4 000,0 ათასი ლარი, ხოლო პირველადი ჯანდაცვის ქსელში, სამედიცინო მომსახურების ხარისხის გაუმჯობესებისა და ხარჯების დაზოგვის კუთხით, მნიშვნელოვანია ციფრული ტექნოლოგიების დანერგვა (განსაკუთრებით სოფლად და მაღალმთიან რეგიონებში). აღნიშნულის მიზნით ამ კომპონენტში ტელემედიცინისთვის გათვალისწინებულია 3 500,0 ათასი ლარი. სულ კომპონენტის ასიგნება შეადგენს 7 500,0 ათასი ლარს.
ბ) ქვეყნის პრიორიტეტებიდან გამომდინარე, საჭიროა ფსიქიატრიული და ადიქტოლოგიური სერვისების მიმწოდებელი დაწესებულებების აღჭურვა და სამშენებლო/სარემონტო სამუშაოების შესყიდვა. დღეის მდგომარეობით ამ მხრივ სავალალო სიტუაციაა, ამიტომ აუცილებელია მოხდეს ამ დაწესებულებების რეაბილიტაცია/განახლება. აღნიშნულის განსახორციელებლად გთვალისწინებულია 4 140,0 ათასი ლარი.
გ) ახალი კორონავირუსით გამოწვეული ინფექციის (კოვიდ-19) გავრცელების  პრევენციისა და დაავადებულ პაციენტთა დიაგნოსტირება/მკურნალობისთვის, აუცილებელია სახელმწიფო სამედიცინო დაწესებულებებისა და ლაბორატორიების რეაბილიტაცია/აღჭურვა, რისთვისაც პროექტში გათვალისწინებულია 13 518,5 ათასი ლარი.
დ) შ.პ.ს. რეგიონალური ჯანდაცვის ცენტრის მმართველობაში არსებულ სამედიცინო დაწესებულებებს ესაჭიროება რემონტი/რეაბლიტაცია, აგრეთვე ფართებში განთავსებული სავენტილაციო/გათბობის სისტემების ნაწილი მწყობრიდან არის გამოსული და საჭიროებს შეცვლა/რეკონსტრუქციას. შესყიდვების სავარაუდო ღირებულება შეადგენს 3 904,7 ათასი ლარი. სარეაბილიტაციო ობიექტებია: ამბროლაური, ცაგერი, ონი, ქუთაისი, თიანეთი, დმანისი, წალკა, დედოფლისწყარო, თეთრიწყარო და ლენტეხი.
ე) როგორც ცნობილია, სს „ინფექციური პათოლოგიის, შიდსისა და კლინიკური იმუნოლოგიის სამეცნიერო პრაქტიკული ცენტრი“ განთავსებულია შპს „ავერსი-ფარმას“ კუთვნილ ფართში (ალექსანდრე ყაზბეგის გამზ.N16  6797 კვ.მ ფართი). ქვეყანაში შექმნილი რთული ეპიდემიოლოგიური მდგომარეობის გათვალისწინებით, საქართველოს მოსახლეობისათვის მიწოდებული სამედიცინო სერვისების უწყვეტად და შეუფერხებლად განხორციელების მიზნით საჭიროა პროგრამაში გათვალისწინებულ იქნეს საიჯარო გადასახადი 407.8 ათასი ლარის ოდენობით (1 კვ.მ.-ზე საიჯარო ქირის ღირებულება შეადგენს თვეში 5 ლარს (დღგ-ს ჩათვლით), შესაბამისად თვეში ასანაზღაურებელი თანხა შეადგენს 33 985 ლარს, ხოლო წელიწადში 407 820 ლარს).
ვ) მოსახლეობის საყოველთაო ჯანმრთელობის დაცვის სახელმწიფო პროგრამის ეფექტურად მართვის გაუმჯობესების მიზნით, 2018 წლის დეკემბრის ბოლოს განხორციელდა დიაგნოზთან შეჭიდული ჯგუფების (DRG)  სრულყოფილი დანერგვისთვის საჭირო სარგებლობის უფლების ლიცენზიის შეძენა Nordic Casemix ცენტრიდან და NordDRG Grouper პროგრამული  გადაწყვეტილების (2018-2022 წლებისთვის) ლიცენზიის მრავალწლიანი შესყიდვა ფინური კომპანია PRODACAPO FINLAND OY -სგან, რომლის ღირებულება შეადგენს 120 300 ევროს დღგ-ს გარეშე (საქართველოს ფინანსთა სამინისტროსთან შეთანხმებულია როგორც მრავალწლიანი შესყიდვა). 
პროგრამული ლიცენზიის 2018 წლის ღირებულებამ შეადგინა 31 425 ევროს ექვივალენტი ლარში, 2019 წლიდან 2021 წლის ჩათვლით ყოველწლიურად შეადგენს  -29 625 ევროს ექვივალენტს ლარში (დღგ-ს გარეშე). 2021 წელს საჭიროა პროგრამაში გათვალისწინებულ იქნეს ლიცენზიის ღირებულება 29 625 ევროს ექვივალენტი ლარში და შესაბამისი დამატებული ღირებულების გადასახადი, ჯამში 142.0 ათასი ლარი.
ზ) „სამედიცინო დაწესებულებათა  რეაბილიტაციისა და აღჭურვის“ 2021 წლის სახელმწიფო პროგრამის ფარგლებში, პროგრამის ადმინისტრირების, მიმდინარე და დაგეგმილი პროექტების განხორციელებისას მონიტორინგისა და ინსპექტირებისათვის, საჭიროა გათვალისწინებული იქნეს 8 შრომითი ხელშეკრულებით დასაქმებული პირი (ერთი საშტატო ერთეულის ანაზღაურება შეადგენს თვეში - 4.0 ათას ლარს) შესაბამისი თანხით - 384.0 ათასი ლარის ოდენობით და საქართველოს რეგიონებში მივლინებისათვის, სამივლინებო თანხის-3.0 ათასი ლარის ოდენობით. სულ 387.0 ათასი ლარის ოდენობით. 
წარმოდგენილი ღონისძიებების შესყიდვები განხორციელდება „სახელმწიფო შესყიდვების შესახებ“ საქართველოს კანონის მოთხოვნათა შესაბამისად.
„სამედიცინო დაწესებულებათა რეაბილიტაციისა და აღჭურვის“ 2021 წლის სახელმწიფო პროგრამის დამტკიცების შესახებ“ საქართველოს მთავრობის დადგენილების პროექტით გათვალისწინებული პროგრამის ბიუჯეტი შეადგენს  30 000,0  ათას ლარს.

ინფორმაცია ევროკავშირის სამართლებრივი აქტის შესახებ
პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.


ბავშვის უფლებრივ მდგომარეობაზე სამართლებრივი აქტის ზეგავლენის შეფასება
პროექტი არ ახდენს ბავშვის უფლებრივ მდგომარეობაზე ზეგავლენას.

პროექტის მიღებით გამოწვეული საფინანსო-ეკონომიკური შედეგების გაანგარიშება
პროექტით წარმოდგენილი ღონისძიებების დაფინანსება განხორციელდება „საქართველოს 2021 წლის სახელმწიფო ბიუჯეტის შესახებ“ საქართველოს კანონით „სამედიცინო დაწესებულებათა რეაბილიტაცია და აღჭურვა“ პროგრამისათვის  (პროგრამული კოდი 27 04)  გამოყოფილი ასიგნებების ფარგლებში.

პროექტის მოსალოდნელი შედეგები
 სამედიცინო დაწესებულებების ფუნქციონირების ხელშეწყობა. 

პროექტის განხორციელების ვადები
პროექტით გათვალისწინებული ღონისძიებები განხორციელდება 2021 წლის განმავლობაში.
პროექტის ავტორი და წარმდგენი
პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.
